
QARABAĞIM 
QAYSAQTUTMAZ YARAM, OY

Almas İldırıma Allah rәhmәt elәsin

Zaman bizlә sәrt başladı, deyәsәn,
Ah-fәryadım gedib çatdı göyәcәn...
Bu fәğanın nalәsindә ölәcәm,
Gözü yaşlı, başı daşlı varam, oy!
Qarabağım qaysaqtutmaz yaram, oy!

Düyün düşdü Vәtәn deyәn dilimә,
İnsan dözmәz torpaq dözәn zülümә.
Hәsrәt qaldım oymağıma, elimә,
Bundan belә necә olar sonram, oy?!
Qarabağım qaysaqtutmaz yaram, oy!

Qәmli gözlәr bu hәsrәtә düşmәndi,
Tanrı - deyә әl qaldırmaq peşәmdi.
Xarıbülbül yad әllәrdә hәşәmdi,
Xan Şuşamdan xarıbülbül soram, oy!
Qarabağım qaysaqtutmaz yaram, oy!

Yaxındamı bu nisgili atmağım?
Nәsibimmi mәqsәdimә çatmağım?
Qeybә çıxıb dincәlmәyim, yatmağım,
Özlüyümdә alovam, oy, qoram, oy!
Qarabağım qaysaqtutmaz yaram, oy!

Geci-tezi intiqamın alınar,
Varlığımla mәn bәlәdәm halına.
Ana - deyib göz dikmişәm yoluna,
İstәyirәm qol boynuna saram, oy!
Qarabağım qaysaqtutmaz yaram, oy!

Bir-birindәn ayrı yaşar baş-bәdәn?
Eşqi para, sevdası kal, ruhu tәn.
Sәnsiz bizә Vәtәn olmaz bu Vәtәn,
Sәnsiz bizә yaşamaq da haram, oy!
Qarabağım qaysaqtutmaz yaram, oy!

Әsir düşәn torpaq deyil, anadır,
Bu dәrd hәr gün ruhumuzu qanadır.
Gecә-gündüz intiqama can atır,
Sinәmizdә ürәk tapmır aram, oy!
Qarabağım qaysaqtutmaz yaram, oy!

Dövran qoymur düşmәnimdәn öc alım,
Mәrd oğullar cavan ikәn qocalır.
Nә dәhşәtә hәdәf oldu Xocalım,
Bu dәhşәti görә-görә koram, oy!
Qarabağım qaysaqtutmaz yaram, oy!

DAŞLAR

Tanrının gözündәn qaçmadı heç nә,
Bir yerdә yaratdı torpaqla daşı.
Dünya yaranandan bilirsiz, demә,
Torpaq sevilirmiş daşla yanaşı.

Demә, daşların da ruhu var imiş,
Duya bilmәmişik bunları nәdәn?
Anladım, torpaq da bәxtiyar imiş
Daşların torpağa sәdaqәtindәn.

Daş da doğmalaşdı Vәtәnlә birgә,
Bir yerdә yaşadı, birgә doğuldu.
İnsanın Vәtәnә mәhәbbәtindәn
Vәtәn-daş birlәşib vәtәndaş oldu.

Yollar yorğununa çevrilәn zaman,
-Varmı dincәlmәyә bir daş? - dedik biz.
Bizimlә birlikdә uğura çıxan
Sәfәr adamına –yoldaş - dedik biz.

Daşların sirrini öyrәnmәk çәtin,
Sirr saxlayan kәsә sirdaş dedilәr.
Daş ilә torpaq da doğmadı deyin,
Doğma olanlara qardaş dedilәr.

Daşa çevirәrәk amalımızı,
Neçә dahilәri daşla ucaltdıq.
Biz ölsәk belә, mәzarımızı,
Bizdәn çox-çox sonra daşlar yaşatdı.

AĞRI

Hәr ağrının öz alәmi, öz sәsi,
Demә, yoxmuş bu dünyada boş ağrı.
Mәhәbbәtin hәsrәt, hicran nәfәsi
Aşiq üçün şirin ağrı, xoş ağrı.

Düşünürük, düşüncәmiz durulmur,
Yollardadır xәyalımız, yorulmur.
Fikrimizin sәrgisindә qurumur
Qәlbimizdәn nәmlik çәkәn yaş ağrı.

Şәr әmәllәr ruhumuzu çeynәyir,
Yadlar bizә bilirsәnmi neynәdi?
İllәrdir ki, sinәmizi göynәdir
Qarabağtәk hәr ağrıdan baş ağrı.

Torpağadır hamımızın güzarı,
Fani dünya gediş-gәliş bazarı...
Atamızın-anamızın mәzarı
Göz önündә sıralanan daş ağrı.

Dözümümdә, tәmkinimdә tövşüdü,
Sevincimi, istәyimi gövşәdi.
Soyuqluğu varlığımı üşüdür,
Sırsıradan buz bağlayıb qış ağrı.

Gözlәrini yenә dikib gözümә,
Nә üzlüymüş, dayanıbdı üzümә.
Ürәyimdә yuva qurub özünә,
Yuvasından perik düşmәz quş ağrı.

Heç bilmirәm necә sığıb köksümә,
Mәhәl qoymur qәzәbimә, hirsimә.
Ölәziyәn düşüncәmdә çiysimә,
Ürәyimin ocağında biş, ağrı.

Şәmkir

